
তৃতীয় কল্পনা






রত্নস্তান—আকাঙ্ক্ষা-তবন—তধ্নিবাসীদিগের নৃশংস ব্যবহার ও কঠোর রীতি নীতি।






চলিতে চলিতে হেরি এক স্থানে
অপূর্ব্ব নব অঞ্চল,

তরুশিরে ফল অতি মনোহর
কনকের পত্রদল।

ছুটেছে সে দিকে কত শত প্রাণী
কত শত আসি কাছে,

ফল পত্র হেরি তরুর শিখরে
উৰ্দ্ধমুখ হ’য়ে আছে।

কোথাও তরুতে ঝরিছে রজত
বহিছে সুরভি বাস,

প্রাণিগণ তায় ঘেরিয়া চৌদিকে
করিছে কত উল্লাস।

আশ্চর্য্য প্রকৃতি তরু সে সকল,
ঘুরিছে প্রদেশময়,

কভু মধ্যদেশে, কতু প্রান্তভাগে,
তিলেক সুস্থির নয়;

ভ্রমিছে তাহার পশ্চাতে পশ্চাতে
প্রাণী হেরি কত জন,

তরু সরি সরি চলে যেই দিকে
সে দিকে করে গমন;

ভ্রমে কত তরু, ভ্রমে তরু-পার্শ্বে
প্রাণী হেন কত শত,

সদা উৰ্দ্ধশ্বাস, সদা উৰ্দ্ধবাহু,
অবিশ্রান্ত, অবিরত;

ভ্রমে ক্ষিপ্তপ্রায় পথে নাহি চায়
তরু না পরশে তবু,

